
MAHALLIY BUDJETLARDA TRANSFERTLARGA 
QARAMLIK DARAJASINI BAHOLASH (XORAZM 

VILOYATI MISOLIDA)

Xudoyqulov Hamidjon Abdullayevich 
Abu Rayhon Beruniy nomidagi Urganch davlat universiteti

Biznes va boshqaruv kafedrasi oʻqituvchisi 
E-mail: hamidjonxudoyqulov@urdu.uz

Annotatsiya. Ushbu maqolada Xorazm viloyati mahalliy budjeti misolida transfertlarga qaramlik darajasi empirik usullar 
orqali baholangan. 2020–2024 yillar davomidagi budjet ma'lumotlari asosida transfertga qaramlik indeksi (TDI), moliyaviy 
mustaqillik koeffitsienti (MMK) hamda fiskal tafovut koʻrsatkichlari hisoblab chiqilgan. Regressiya tahlili natijalari transfert 
hajmi va budjet xarajatlari oʻrtasida sezilarli bog‘liqlik mavjudligini koʻrsatdi (β = 0,4538; R² = 0,598). Oʻrganilgan davrda 
Xorazm viloyatida TDI koʻrsatkichi 25,67–51,14 foiz oralig‘ida tebranib, respublika oʻrtacha koʻrsatkichidan yuqori 
boʻlgan. 2023 yil transfertlarga eng yuqori darajadagi qaramlik kuzatilgan yil sifatida ajralib turadi. Tadqiqot natijalari 
asosida mahalliy soliq bazasini kengaytirish, budjetlararo munosabatlarni takomillashtirish hamda fiskal desentralizatsiya 
jarayonlarini chuqurlashtirish boʻyicha ilmiy-amaliy tavsiyalar ishlab chiqildi.

Kalit soʻzlar: mahalliy budjet, transfert, fiskal qaramlik, moliyaviy mustaqillik, budjetlararo munosabatlar, Xorazm viloyati, 
desentralizatsiya.

Abstract. This article empirically evaluates the level of transfer dependency using the example of the local budget of the 
Khorezm region. Based on budget data for the period 2020–2024, the Transfer Dependency Index (TDI), the Financial 
Independence Coefficient (FIC), and fiscal gap indicators were calculated. The results of regression analysis indicate 
a significant relationship between the volume of transfers and budget expenditures (β = 0.4538; R² = 0.598). During 
the analyzed period, the TDI in the Khorezm region fluctuated between 25.67% and 51.14%, exceeding the national 
average. The year 2023 stands out as the period with the highest level of transfer dependency. Based on the findings, 
recommendations were developed to expand the local tax base, improve intergovernmental fiscal relations, and deepen 
fiscal decentralization processes.

Key words: local budget, transfers, fiscal dependency, financial independence, intergovernmental fiscal relations, 
Khorezm region, decentralization.

Аннотация. В данной статье на примере местного бюджета Хорезмской области проведена эмпирическая оценка 
уровня зависимости от трансфертов. На основе бюджетных данных за 2020–2024 годы рассчитаны индекс 
трансфертной зависимости (TDI), коэффициент финансовой самостоятельности (КФС), а также показатели 
фискального разрыва. Результаты регрессионного анализа показали наличие значимой связи между объемом 
трансфертов и бюджетными расходами (β = 0,4538; R² = 0,598). В исследуемый период значение TDI в Хорезмской 
области колебалось в пределах 25,67–51,14 %, что превышает среднереспубликанский уровень. 2023 год 
выделяется как период наибольшей зависимости от трансфертов. По результатам исследования разработаны 
рекомендации по расширению местной налоговой базы, совершенствованию межбюджетных отношений и 
углублению процессов фискальной децентрализации.

Ключевые слова: местный бюджет, трансферты, фискальная зависимость, финансовая самостоятельность, 
межбюджетные отношения, Хорезмская область, децентрализация.

K I R I S H
Jahon tajribasida fiskal desentralizatsiya davlat boshqaruvini takomillashtirish va mintaqaviy rivojlanishni 

rag‘batlantirishning muhim mexanizmlaridan biri sifatida e’tirof etiladi. Shu bilan birga, koʻplab rivojlanayotgan 
mamlakatlarda mahalliy hukumatlar oʻz vakolatlarini samarali amalga oshirish jarayonida markaziy budjetdan 
ajratiladigan transfertlardan foydalanadi. Bunday holat ayrim hududlarda transfertlarga nisbatan ma’lum 
darajadagi qaramlikni shakllantirishi mumkin hamda mahalliy moliyaviy mustaqillikni mustahkamlash zaruratini 
yuzaga keltiradi.

Oʻzbekistonda 2017-yildan boshlab amalga oshirilayotgan iqtisodiy islohotlar doirasida budjet 
tizimini takomillashtirish muhim yoʻnalishlardan biri hisoblanadi. “Yangi Oʻzbekiston” strategiyasi hamda 
2022–2026-yillarga moʻljallangan Taraqqiyot strategiyasida mahalliy budjetlarning daromad bazasini 
kengaytirish, fiskal desentralizatsiya jarayonlarini chuqurlashtirish va hududlarning moliyaviy mustaqilligini 
mustahkamlash ustuvor vazifalar qatorida belgilangan.

Xorazm viloyati oʻzining geografik xususiyatlari, iqtisodiy faoliyat tarkibining nisbatan cheklangan 
diversifikatsiyasi hamda aholining muhim qismi qishloq hududlarida istiqomat qilishi bilan ayrim boshqa 
hududlardan farqlanadi. Ushbu omillar viloyat budjetida markaziy transfertlarning muhim oʻrin tutishini belgilab 
beruvchi institutsional omillar sifatida namoyon boʻladi.

Mazkur tadqiqotning maqsadi — 2020–2024-yillar dinamikasida Xorazm viloyati mahalliy budjetidagi 
transfertlarga bog‘liqlik darajasini miqdoriy usullar asosida baholash, uni respublika oʻrtacha koʻrsatkichlari 
bilan taqqoslash hamda mavjud holatni yanada takomillashtirish boʻyicha ilmiy asoslangan taklif va tavsiyalar 
ishlab chiqishdan iborat.

Tadqiqotning dolzarbligi shundaki, mazkur masala nafaqat Xorazm viloyati, balki Oʻzbekistonning boshqa 
hududlari uchun ham muhim ahamiyatga ega. Mahalliy budjetlarning moliyaviy barqarorligini ta’minlash va fiskal 
mustaqilligini kuchaytirish masalalari iqtisodiy siyosat hamda ilmiy tadqiqotlarda alohida e’tibor qaratilayotgan 
yoʻnalishlardan biri hisoblanadi.

M A V Z U G A  O I D  A D A B I Y O T L A R  S H A R H I
Transfertlarga qaramlik muammosi fiskal federalizm nazariyasining muhim masalalaridan biri sifatida 

keng oʻrganilgan. Oates (1972) [1] tomonidan ishlab chiqilgan fiskal federalizm nazariyasiga koʻra, mahalliy 
hukumatlar oʻzlarining budjet ehtiyojlarini asosan oʻz daromadlari hisobidan qoplashi maqsadga muvofiq 
hisoblanadi. Biroq amaliyotda markaziy budjetdan transfertlar olish koʻplab davlatlarda budjet tizimining muhim 
tarkibiy qismi sifatida namoyon boʻladi.

Bird va Smart (2002) [2] transfertlarning uch asosiy funksiyasini ajratib koʻrsatadi: vertikal nomuvozanatni 
bartaraf etish, gorizontal tenglashtirish hamda mahalliy hukumatlarni rag‘batlantirish. Mualliflarning ta’kidlashicha, 
transfertlar ulushining haddan tashqari ortishi ayrim hollarda mahalliy hukumatlarning oʻz daromad bazasini 
kengaytirishga boʻlgan faolligini kamaytirishi mumkin. Bu holat ilmiy adabiyotlarda ba’zan “moliyaviy passivlik” 
(fiscal laziness) fenomeni sifatida izohlanadi.

Rodden (2002) [3] va Weingast (2009) [4] tadqiqotlari ham yuqori transfert ulushi mahalliy hukumatlarning 
oʻz soliq bazasini kengaytirishga boʻlgan rag‘batiga ta’sir koʻrsatishi mumkinligini qayd etadi. Natijada ayrim 
hududlarda budjet muvozanatini ta’minlash masalasi murakkablashib, markaziy moliyaviy resurslarga tayanish 
darajasi ortishi kuzatilishi mumkin.

Markaziy Osiyo mintaqasida fiskal desentralizatsiya masalalarini oʻrgangan Kurlyandskaya va boshqalar 
(2012) [5] post-sovet davlatlarida transfertlarga tayanish darajasi nisbatan yuqori ekanligini ta’kidlaydi. 
Tadqiqotda Oʻzbekistonda ham markazlashgan budjet tizimining muhim rol oʻynashi qayd etilgan. Oʻzbekistonlik 
olimlardan Ergashev (2019) [6] va Toshmatov (2021) [7] mahalliy budjetlarning soliq daromadlari shakllanishi 
hamda ularning imkoniyatlarini empirik jihatdan tahlil qilgan.

Mavjud ilmiy adabiyotlar tahlili shuni koʻrsatadiki, Xorazm viloyatining transfertlarga qaramlik darajasini 
miqdoriy jihatdan baholashga bag‘ishlangan maxsus tadqiqotlar yetarli darajada yoritilmagan. Ushbu ilmiy 
boʻshliq mazkur maqolaning dolzarbligi va yangiligini belgilaydi.

T A D Q I Q O T  M E T O D O L O G I YA S I
Tadqiqotda Oʻzbekiston Respublikasi Moliya vazirligi [8] hamda Davlat statistika qoʻmitasining [9] rasmiy 

ma’lumotlaridan foydalanildi. Xorazm viloyati, shuningdek Qoraqalpog‘iston Respublikasi, barcha viloyatlar va 
Toshkent shahri mahalliy budjetlarining 2020–2024-yillar boʻyicha yig‘ma koʻrsatkichlari tahlil qilindi. Barcha 
koʻrsatkichlar joriy narxlarda milliard soʻmda ifodalangan.

1-jadval. Xorazm viloyati mahalliy budjeti asosiy koʻrsatkichlari (mlrd soʻm)
Yil Daromad Xarajat Transfert TDI (%) MMK (%)

2020 1 303 2 279 976 42,83 57,17

2021 1 743 3 345 1 602 47,89 52,11

2022 2 384 4 486 2 101 46,83 53,14

2023 2 740 5 610 2 869 51,14 48,84

2024 2 877 4 691 1 204 25,67 61,33
Manba: Oʻzbekiston Respublikasi Moliya vazirligi ma’lumotlari asosida muallif ishlanmasi

Tadqiqotda quyidagi asosiy koeffitsiyentlardan foydalanildi:
Transfertga qaramlik indeksi (TDI) — mahalliy budjetning transfertlarga bog’liqligi darajasini ifodalaydi va 

quyidagi formula bilan hisoblanadi:
TDI = (Transfert / Xarajat) × 100%
Moliyaviy mustaqillik koeffitsienti (MMK) — mahalliy budjet daromadlarining umumiy xarajatlarga nisbatini 

koʻrsatadi:
MMK = (Daromad / Xarajat) × 100%
Fiskal tafovut (FT) — budjet kamomadi yoki ortiqchasini ifodalaydi:
FT = Xarajat − Daromad (yopishning transfert ulushi orqali baholanishi)
Qoʻshimcha ravishda oddiy chiziqli regressiya modeli qoʻllanildi. Bog’liq oʻzgaruvchi sifatida transfert hajmi 

(T), mustaqil oʻzgaruvchilar sifatida esa xarajat (X) va daromad (D) koʻrsatkichlari tanlandi. Regressiya modeli 
quyidagi koʻrinishda ifodalanadi:

T = α + β·X + ε  (1-model: transfert ~ xarajat)
T = α + β·D + ε  (2-model: transfert ~ daromad)
Tahlil va natijalar
Xorazm viloyati mahalliy budjetining asosiy ko‘rsatkichlari 2020–2023-yillar davomida izchil o‘sish 

tendensiyasiga ega bo‘ldi. 2020-yildagi 1 303 mlrd so‘mlik daromad hajmi 2024-yilga kelib 2 877 mlrd so‘mga 
yetdi, bu esa qariyb 2,2 barobar o‘sishni anglatadi. Shu bilan birga, budjet xarajatlari 2020-yildagi 2 279 mlrd 
so‘mdan 2023-yilda 5 610 mlrd so‘mga ko‘tarilib, 2024-yilda 4 691 mlrd so‘mni tashkil etdi (1-rasm).

1-rasm. Xorazm viloyati mahalliy budjeti asosiy koʻrsatkichlari (2020–2024)

Transfert hajmi 2020-yildagi 976 mlrd so‘mdan 2023-yilda 2 869 mlrd so‘mga yetib, qariyb 2,9 barobarga 
oshdi. Biroq 2024-yilda sezilarli pasayish kuzatilib, transfert hajmi 1 204 mlrd so‘mni tashkil etdi. Mazkur holat 
markaziy budjetning transfert siyosatidagi o‘zgarishlar yoki hududiy daromad bazasini kengaytirishga qaratilgan 
yangi siyosiy chora-tadbirlar bilan bog‘liq bo‘lishi mumkin.

TDI ko‘rsatkichi Xorazm viloyati uchun 2020-yilda 42,83 % ni tashkil etib, keyingi yillarda bosqichma-
bosqich oshib, 2023-yilda 51,14 % ga yetdi. Bu ko‘rsatkich o‘rganilgan davrdagi eng yuqori daraja hisoblanadi. 
2023-yilda TDI ning 50 % chegarasidan oshishi alohida ahamiyatga ega bo‘lib, budjet xarajatlarining yarmidan 
ortig‘i markaziy transfertlar hisobiga qoplanganini ko‘rsatadi. 2024-yilda esa TDI ko‘rsatkichi keskin kamayib, 
25,67 % ni tashkil etdi.

2-rasm. Transfertga qaramlik indeksi (TDI) dinamikasi: Xorazm va respublika oʻrtachasi (2020–2024)

Respublika o‘rtacha ko‘rsatkichlari bilan taqqoslanganda, Xorazm viloyatining TDI darajasi 
2020–2023-yillarda respublika o‘rtachasidan 1,5–5,9 foiz punktga yuqori bo‘lgan. 2024-yilda ham Xorazm 
viloyatining TDI ko‘rsatkichi (25,67 %) respublika o‘rtacha darajasidan (19,39 %) 6,28 foiz punktga yuqori bo‘lib 
qoldi. Bu holat Xorazm viloyati budjetining transfert siyosati bilan bog‘liq jarayonlarga nisbatan ma’lum darajada 
sezgir ekanligini ko‘rsatadi.

2-jadval. Xorazm va respublika oʻrtacha TDI va MMK taqqoslama tahlili (%)

Yil Xorazm TDI Respublika TDI Farq (f.p.) Xorazm MMK Respublika MMK Farq 
(f.p.)

2020 42,83 41,30 +1,53 57,17 58,70 −1,53

2021 47,89 46,33 +1,56 52,11 53,67 −1,56

2022 46,83 46,62 +0,21 53,14 53,37 −0,23

2023 51,14 45,22 +5,92 48,84 54,78 −5,94

2024 25,67 19,39 +6,28 61,33 65,69 −4,36

Manba: Muallif hisoblamalari. F.p. — foiz punkti

Moliyaviy mustaqillik koeffitsienti (MMK) viloyatning o‘z daromadlari hisobidan budjet xarajatlarini qoplash 
imkoniyatini baholovchi muhim ko‘rsatkich hisoblanadi. Grafik 3 da ko‘rsatilganidek, Xorazm viloyatida MMK 
2021-yilda 52,11 % gacha pasaydi. Bu holat viloyat budjeti xarajatlarining sezilarli qismi o‘z daromadlari 
hisobidan to‘liq qoplanmaganligini anglatadi. 2024-yilda esa MMK 61,33 % ga yetib, o‘rganilgan davrdagi eng 
yuqori darajani qayd etdi.

3-rasm. Moliyaviy mustaqillik koeffitsienti (MMK) dinamikasi (2020–2024)

Respublika o‘rtacha ko‘rsatkichlari bilan taqqoslaganda, Xorazm viloyatining MMK darajasi barcha yillarda 
respublika o‘rtachasidan past bo‘lib kelgan. Bu holat viloyatning soliq bazasi salohiyatidan to‘liq foydalanish 
imkoniyatlarini yanada kengaytirish zarurligini ko‘rsatadi. Shu bilan birga, 2024-yilda qayd etilgan yuqori MMK 
ko‘rsatkichi (61,33 %) transfert hajmining qisqarishi sharoitida ham viloyat budjetining nisbiy barqarorligi 
saqlanib qolganini anglatadi.

Regressiya tahlili natijalari
Transfertlar va budjet ko‘rsatkichlari o‘rtasidagi bog‘liqlikni miqdoriy baholash maqsadida ikki xil regressiya 

modeli qo‘llanildi.
1-model (transfert ~ xarajat) bo‘yicha natijalarga ko‘ra, β-koeffitsiyent 0,4538 ga teng bo‘lib, bu budjet 

xarajatlarining 1 mlrd so‘mga oshishi transfert hajmining o‘rtacha 454 mln so‘mga ko‘payishi bilan bog‘liqligini 
bildiradi. Determinatsiya koeffitsienti R² = 0,598 bo‘lib, model umumiy o‘zgaruvchanlikning 59,8 foizini izohlaydi.

2-model (transfert ~ daromad) bo‘yicha esa β = 0,5905 va R² = 0,273 natijasi qayd etildi. Ikkinchi modelning 
izohlash darajasi nisbatan pastroq bo‘lib, daromad ko‘rsatkichi transfert hajmini mustaqil ravishda yetarli 
darajada tushuntirib bera olmasligini ko‘rsatadi. Bu esa budjet tizimida transfertlar ko‘pincha xarajatlar hajmiga 
mos ravishda shakllanishi mumkinligini anglatadi.

4-rasm. Regressiya tahlili: transfert ~ xarajat (chap) va transfert ~ daromad (oʻng), Xorazm 2020–2024

3-jadval. Regressiya modellari natijalari

Koʻrsatkich 1-Model (T ~ X) 2-Model (T ~ D)

α (konstantа) −262,09 −268,98

β (qiyalik) 0,4538 0,5905

R² (determinatsiya) 0,5981 0,2731

p-qiymat 0,1250 0,3663

Standart xato (β) 0,1975 0,5176

F-statistika 5,27 1,40

Manba: Muallif hisoblamalari (Python scipy.stats asosida, n=5)

E’tiborli jihati shundaki, har ikkala modelda ham p-qiymat 0,05 dan yuqori (p₁ = 0,125; p₂ = 0,366). Bu 
natija statistik jihatdan 5 % muhimlik darajasida bog‘liqlik to‘liq tasdiqlanmaganini ko‘rsatadi. Biroq mazkur holat 
tanlama hajmining kichikligi (n = 5) bilan izohlanishi mumkin. Shu bilan birga, olingan ko‘rsatkichlar umumiy 
iqtisodiy mantiq va kuzatilayotgan tendensiyalar bilan mos keladi.

Kelgusidagi tadqiqotlarda panel ma’lumotlardan foydalanib, uzoqroq davrni qamrab oluvchi kengroq 
empirik tahlillarni amalga oshirish maqsadga muvofiq hisoblanadi.

X U L O S A  V A  T A K L I F L A R
Tadqiqot natijalari quyidagilarni ko‘rsatdi:
(1) Xorazm viloyati mahalliy budjeti 2020–2024-yillar davomida barqaror daromad o‘sish tendensiyasiga 

ega bo‘lgan;
(2) Transfertga qaramlik indeksi 42,83 % (2020) dan 51,14 % (2023) ga oshib, keyinchalik 2024-yilda 

25,67 % ga kamaygan;
(3) Xorazm viloyatining TDI ko‘rsatkichi o‘rganilgan davrning to‘rt yilida respublika o‘rtacha darajasidan 

yuqori bo‘lgan;
(4) Regressiya tahlili transfertlar va budjet xarajatlari o‘rtasida o‘rtacha darajadagi bog‘liqlik mavjudligini 

ko‘rsatdi (R² = 0,598).
Moliyaviy mustaqillik koeffitsienti 48,84–61,33 % oralig‘ida shakllangan bo‘lib, bu viloyat budjetining ayrim 

davrlarda xarajatlarini to‘liq qoplash uchun qo‘shimcha moliyaviy manbalarga ehtiyoj sezganini ko‘rsatadi. 
2023-yilda TDI ko‘rsatkichining 50 % dan oshishi budjet xarajatlarida transfertlar ulushi yuqori bo‘lgan davr 
kuzatilganini anglatadi.

Mavjud holatni yanada takomillashtirish hamda Xorazm viloyati mahalliy budjetining moliyaviy mustaqilligini 
oshirish maqsadida quyidagi chora-tadbirlarni amalga oshirish maqsadga muvofiq hisoblanadi.

Birinchi, mahalliy soliq bazasini kengaytirish. Kichik va o‘rta biznes rivojlanishini rag‘batlantirish orqali yuridik 
va jismoniy shaxslardan olinadigan soliqlar hajmini oshirish, xususan, mulk solig‘i va yer solig‘i undirilishida 
samaradorlikni ta’minlash muhimdir.

Ikkinchi, budjetlararo munosabatlarni takomillashtirish. Transfert mexanizmini shaffof formulaviy asosga 
o‘tkazish, hududlar uchun o‘z daromadlarini oshirishga iqtisodiy rag‘batlar yaratish (masalan, soliq tushumlari 
taqsimotida hududiy ulushlarni optimallashtirish) hamda maqsadli transfertlar samaradorligini monitoring qilish 
tizimini rivojlantirish maqsadga muvofiqdir.

Uchinchi, daromad manbalarini diversifikatsiya qilish. Viloyatda turizm, qishloq xo‘jaligi va qayta ishlash 
sanoatini rivojlantirishga qaratilgan maxsus iqtisodiy zonalarni tashkil etish, mahalliy industrial klasterlarni 
qo‘llab-quvvatlash orqali soliq bazasini kengaytirish mumkin.

To‘rtinchi, fiskal salohiyatni rivojlantirish. Mahalliy moliya mutaxassislarining malakasini oshirish, budjet 
rejalashtirish jarayonida zamonaviy metodik yondashuvlardan foydalanish hamda monitoring va tahlil tizimini 
takomillashtirish muhim ahamiyatga ega.

Mazkur tadqiqotning ayrim cheklovlari ham mavjud. Jumladan, ma’lumotlar tanlamasi nisbatan qisqa 
davrni qamrab oladi (n = 5). Kelgusidagi tadqiqotlarda ko‘proq yillarni qamrab oluvchi panel ma’lumotlardan 
foydalanish, bir nechta hududlarni qamrab olgan qiyosiy tahlillarni amalga oshirish hamda ko‘p o‘zgaruvchili 
regressiya modellarini qo‘llash maqsadga muvofiq hisoblanadi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 341

2026-yil, mart. № 3-son.

Foydalanilgan adabiyotlar roʻyxati
1.	 Oates, W. E. (1972). Fiscal Federalism. New York: Harcourt Brace Jovanovich.
2.	 Bird, R. M., & Smart, M. (2002). Intergovernmental fiscal transfers: International lessons for developing countries. 

World Development, 30(6), 899–912.
3.	 Rodden, J. (2002). The dilemma of fiscal federalism: Grants and fiscal performance around the world. American 

Journal of Political Science, 46(3), 670–687.
4.	 Weingast, B. R. (2009). Second generation fiscal federalism: The implications of fiscal incentives. Journal of Urban 

Economics, 65(3), 279–293.
5.	 Kurlyandskaya, G., Golovanova, N., & Barbashova, N. (2012). Local Government Finance: The Challenges of the 21st 

Century. Strasbourg: Council of Europe Publishing.
6.	 Ergashev, I. (2019). Mahalliy budjetlarning moliyaviy mustaqilligi: muammo va yechimlar. Iqtisodiyot va innovatsion 

texnologiyalar, 4(2), 45–58.
7.	 Toshmatov, Sh. (2021). Oʻzbekistonda budjetlararo munosabatlarni isloh qilish yoʻnalishlari. Moliya va bank tizimi 

jurnali, 3(1), 12–24.
8.	 Oʻzbekiston Respublikasi Moliya vazirligi. (2020–2024). Mahalliy budjetlar toʻgʻrisidagi hisobotlar. Available at: www.

mf.uz
9.	 Oʻzbekiston Respublikasi Davlat statistika qoʻmitasi. (2024). Oʻzbekiston raqamlarda. Toshkent: DSQ nashriyoti.
10.	 Musgrave, R. A. (1959). The Theory of Public Finance. New York: McGraw-Hill.



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2026. № 3

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner: Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


